
Ekriti Dimanch 
 
Sòm 119:104-106 (HCV) 
104 Lòd ou yo fè m' konprann tout bagay, konsa mwen rayi tout bagay ki ka fè m' bay manti. 
105 ¶ Pawòl ou se yon chandèl ki fè m' wè kote m'ap mete pye m', se yon limyè k'ap klere chemen 
mwen. 
106 ¶ Mwen fè sèman, epi m'ap kenbe sèman an: M'ap fè tou sa ou deside nan jistis ou. 
 
 
Lik 6:45 (HCV) 
Yon nonm ki bon, se bon bagay li rale soti nan kè li ki bon. Yon nonm ki mechan, se move bagay li rale 
soti nan kè li ki move. Paske, sak nan kè yon nonm, se sak soti nan bouch li. 
 
 
Pwovèb 4:23 (HCV) 
Pase tout lòt bagay, veye byen lide k'ap travay nan tèt ou, paske se yo k'ap di ou ki jan pou ou viv. 
 
 
Jan 15:5 (HCV) 
Mwen se pye rezen an, nou se branch yo. Moun ki fè yonn avè m', moun mwen fè yonn ak li, l'ap 
donnen anpil, paske nou pa kapab fè anyen san mwen. 
 
 
2 Korint 3:7-18 (HCV) 
7 Yo te make lalwa a lèt pa lèt sou de moso wòch plat. Pouvwa Bondye a te parèt aklè lè li t'ap bay li. Lè 
sa a, figi Moyiz te sitèlman klere, moun pèp Izrayèl yo pa t' ka fiske je yo sou li. Men, figi Moyiz la pa 
t'ap rete klere tout tan. Si travay lalwa a, ki te la pou bay lanmò, te parèt konsa, 8 nou pa bezwen mande 
si pouvwa ki pou parèt lè Lespri Bondye a ap travay p'ap pi gwo toujou. 9 Travay ki t'ap fè yo 
kondannen moun lan te gen pouvwa, se vre! Nou pa bezwen mande ki kalite pouvwa ki dwe genyen nan 
travay k'ap fèt pou Bondye fè moun gras. 10 Nou ka menm di pouvwa ki te parèt aklè nan tan lontan an 
pa anyen devan pouvwa k'ap parèt aklè koulye a, sitèlman li depase l' anpil. 11 Si sa ki te la pou yon tan 
an te gen pouvwa, nou pa bezwen mande ki pouvwa sa ki la pou tout tan an genyen. 
 
12 ¶ Se paske mwen gen tout espwa sa a kifè kè m' poze konsa. 13 Mwen pa tankou Moyiz: klate ki te nan 
figi l' la te la pou yon tan. Se sa ki fè Moyiz te kouri kouvri tout figi l' ak yon moso twal pou moun pèp 
Izrayèl yo pa t' wè lè klate a disparèt. 14 Men, yo pa t' ka konprann anyen. Jouk koulye a, lè y'ap li liv 
ansyen kontra yo, vwal la toujou la sou lespri yo. Lè yon moun mete konfyans yo nan Kris la, se lè sa a 
vwal la disparèt. 15 Jòdi a ankò, chak fwa y'ap li liv Moyiz yo, vwal la kouvri lespri yo. 16 Men, tankou 



sa ekri nan liv la: Lè yon moun tounen vin jwenn Seyè a, vwal la soti. 17 Kilès Seyè y'ap pale la a? Se 
Lespri Bondye a. Kote Lespri Bondye a ye, la gen libète. 18 Nou tout, nou pa kouvri figi nou; nou tankou 
yon glas k'ap fè moun wè pouvwa Bondye a: konsa chak jou n'ap transfòme, pouvwa li ap grandi nan 
nou, jouk tan n'a rive sanble nèt ak Seyè a. Sa se travay Seyè a. Lespri Bondye. 
 
 
1 Samyèl 17:47  (HCV) 
Wi, tout moun ki sanble isit la a va wè Bondye pa bezwen ni nepe ni frenn pou delivre pèp li a. Batay la 
rele l' pa l'. Se li menm ki pral lage tout moun Filisti yo nan men pèp Izrayèl la. 
 
 
2 Istwa 20:15 (HCV) 
Jaziyèl di konsa: -Louvri zòrèy nou, nou tout moun peyi Jida, moun lavil Jerizalèm ansanm ak ou 
menm, wa Jozafa. Seyè a voye di nou: Pa dekouraje. Nou pa bezwen pè devan gwo lame sa a. Batay sa a 
se pa batay pa nou, se batay Bondye menm. 
 
 
 


